
DAVLAT BOSHQARUV TIZIMIDA DEPUTATNING SIYOSIY 

FAOLIYATI 

 

Malikov Behzodjon Qurolovich 

  

Mahalliy hokimiyatning vakillik organlari faoliyati doirasida deputat so’rovini 

amalga oshirishning imkoniyatlari Oliy Majlis deputatlarining vakolatlaridan farq 

qiladi. Oʼzbekiston siyosiy davlat tuzilishi (unitar davlat) ning oʼziga xosligi mahalliy 

vakillik organlariga qonun chiqarish vakolatini bermaydi. Federativ davlatlar 

qonunchiligida (Rossiya Federatsiyasi, Аmerika Qoʼshma Shtatlari) da mahalliy 

hokimiyatning vakillik organlariga huquq ijodkorligi vakolati berilib, interpelyatsiyaga 

shart-sharoit yaratiladi.  

Mahalliy kengashlarda faoliyat olib borayotgan deputatlarda sessiyalarda ishtirok 

etish, doimiy komissiyalar va partiyalarning deputatlik guruhlari faoliyatini 

uyushtirish, oʼzlari saylangan okruglaridagi mavjud muammolardan kelib chiqib, 

tegishli hududdagi mansabdor shaxslarga ularning vakolatiga kiradigan masalalar 

yuzasidan tushuntirish berish yoki oʼz nuqtai nazarini bayon qilish huquqi mavjud.  

Oʼzbekiston Respublikasi Konstitusiyasining 99-moddasida "Viloyatlar, 

tumanlar va shaharlarda (tumanga boʼysunadigan shaharlardan, shuningdek, shahar 

tarkibiga kiruvchi tumanlardan tashqari) Hokimlar boshchilik qiladigan xalq depu-

tatlari Kengashlari hokimiyatning vakillik organlari boʼlib, ular davlat va fu-

qarolarning manfaatlarini koʼzlab, o’z vakolatlariga taalluqli masalalarni hal etadilar 

degan qoidaning mavjudligi Konstitutsiyaviy maqomda mahalliy kengash deputati 

"davlat va fuqarolar manfaatlarini koʼzlab" faoliyat yuritishini, davlat va fuqarolar 

manfaatlarini ifoda etishini belgilab beradi. Oʼzbekiston Respublikasining "Mahalliy 

davlat hokimiyati toʼgrisida"gi qonunining 18- moddasida, "Xalq deputatlari viloyat, 

tuman va shahar kengashi deputatining maqomi toʼgʼrisida"gi qonunning 5, 8-

moddalarida deputat soʼrovi hamda uni amalga oshirish bilan bogʼliq munosabatlar 

tartibga solingan.  

Yuqoridagi qonun hujjatlarida deputat soʼrovini amalga oshirish bilan aloqador 

qoidalar mustahkamlab qoʼyilishiga qaramasdan, davlat boshqaruvini yangilash va 

yanada demokratlashtirish jarayonida mahalliy kengashlar deputatlarining nazorat 

funksiyalaridan unumli foydalanish ehtiyoji qoʼshimcha tarzda deputat so’rovini 

amalga oshirishning mexanizmlarini yaratish zaruriyatini vujudga keltirdi. 

Oʼzbekiston Respublikasi Oliy Majlisi Senati Kengashining 2007-yil 9-martdagi 

qarorining 3-ilovasi bilan tasdiqlangan "Xalq deputatlari mahalliy kengashlari 

faoliyatini tashkil etishga oid tavsiyalar"da, 2-ilovasi bilan tasdiqlangan "Xalq 

deputatlari mahalliy kengashining doimiy komissiyalari toʼgʼrisida"gi Namunaviy 

Nizomda, shuningdek, boshqa manbalarda deputat soʼroviga doir fikr va muloha - 

zalar, tavsiyalar berilgan. Senat tomonidan o’tkazilib kelinayotgan seminar 

mashgʼulotlarida ham deputat soʼrovidan unumli foydalanish bo’yicha 

mamlakatimizning yetakchi siyosatchilari, huquqshunoslari oʼzlarining tavsiyala- rini 

berib kelmoqda. Аmalda mahalliy hokimiyatning vakillik organlarida deputat 

so’rovidan foydalanish samaradorligini oʼrganish maqsadida Xalq deputatlari Аndijon 

viloyati kengashi Аgrar, suv xoʼjaligi masalalari va ekologiya doimiy komissiyasi 

faoliyatida deputat so’rovidan 12 marotaba foydalanilgan. Deputat so’rovi-deputat 

tegishli hududda joylashgan davlat hokimiyati va boshqaruv organlarining mansabdor 

shaxslariga ularning vakolatlariga kiradigan masalalar yuzasidan asoslantirilgan 

tushuntirish berish yoki nuqtai nazarini bayon qilish talabidir.  

Mahalliy kengashlardagi deputatlarning siyosiy faolligini oshirishda deputat 

so’rovining ahamiyati kundan-kunga oshib bormoqda. Olib borilgan oʼrganishlar 

natijasi shuni koʼrsatdiki, deputatlar siyosiy hokimiyatini amalga oshirishning muhim 

yoʼnalishlari doimiy komissiyalar, fuqarolar qabuli, oʼzini oʼzi boshqarish organlari, 

korxona, tashkilot va muassasalardagi uchrashuvlar doirasida olib borilsa, deputat 

soʼrovi esa koʼproq hokimiyatning ijro organlari faoliyatini nazorat qilish bilan bogʼliq. 

Viloyat, tuman va shaharlar (tumanga boʼysunuvchi shaharlar, shuningdek, shahar 

tarkibiga kiruvchi tumanlardan tashqari)da hokim yetakchilik qiladigan vakillik va ijro 

organlarining oʼzaro mutanosib ishlashini taʼminlash borasida deputat soʼrovining 

ahamiyati har ikki organning rahbari - hokim tomonidan imzolangan va kengash qarori 

bilan tasdiqlangan qarorning bajarilishini nazorat qilish bilan izohlanadi. Deputat 

soʼrovi mahalliy kengashlardagi doimiy komissiyalarga yoki deputatning oʼzi 

tomonidan mansabdor shaxslarga yuborilishi mumkin. Doimiy komissiyalar tegishli 

qonun, farmon, qarorlar ish rejaga kiritilgan vazifalarning ijrosini oʼrganish jarayonida 

deputat soʼrovidan foydalansa, maqsadga muvofiq boʼladi.  

Qonunga muvofiq deputat soʼroviga 10 kunlik muddatda javob berilishi zarur. 

Mahalliy kengash deputatining deputat soʼrovidan foydalanishi natijasida qonun, 

qaror, farmonlar va boshqa meʼyoriy-huquqiy hujjatlarning ijrosi qay darajada 

bajarilayotganligini aniqlash, shuningdek, ularning amalga oshirilishiga to’sqinlik 

qilayotgan omillarni bartaraf etish boʼyicha aniq xulosalarga kelish uchun imkoniyat 

yaratiladi. Misol uchun, Xalq deputatlari Аndijon viloyat kengashining Аgrar, suv 

xoʼjaligi masalalari va ekologiya doimiy komissiyasi tomonidan Oʼzbekiston 

Respublikasi Oliy Majlisi Senatining 2009-yil 4-dekabrdagi "Аholini ish bilan 

ta’minlash va bandlik dasturi toʼgrisida"gi qarori ijrosini oʼrganish doirasida har bir 

fermer xoʼjaliklarida bir nafardan obodonlashtirish boʼyicha xodimni ishga qabul 

qilishning viloyatdagi ahvoli boʼyicha maʼlumot berish yuzasidan viloyat  

fermerlar uyushmasi rahbari nomiga deputat soʼrovi yuborildi. Olingan 

maʼlumotlar tahlil etilib, bu boradagi qilinayotgan ishlar doimiy komissiya yig’ilishida 

muhokama etildi. Natijada viloyat miqyosida bandlik boʼyicha qilinayotgan ishlarni 

yanada kuchaytirish imkoniyati vujudga kelib, yangi yuzlab ish oʼrinlari yaratildi.  

Xulosa qilib aytganda, mamlakatni yanada demokratlashtirish borasidagi 

islohotlarning oʼzi deputat siyosiy faoliyatining muhim shakli va deputat nazo- ratini 

amalga oshirish mexanizmi sifatida deputat soʼrovining ahamiyati oshib 

borayotganligini namoyon etmoqda. 

